
Kristján Hjaltason 
Staða íslenskra sjávarafurða og sóknarfæri á mörkuðum 
 
Inngangur 
 
Hæstvirti ráðherra, fundarstjóri og aðrir fundargestir.  
 
Það er mér mikill heiður og ánægja að fá að ávarpa aðalfund Samtaka fiskvinnslustöðva. 
Ég hef setið marga aðalfundi félagsins, á þeim er fjallað um hagsmunamál og framtíð 
íslensks sjávariðnaðar af miklum metnaði. Það er því nokkur áskorun að taka að sér að 
flytja hér ræðu.  
 
Í ræðunni mun ég skoða stöðu íslensks sjávarútvegs og sjávarafurða, leggja mitt mat á 
styrkleika og veikleika og skoða ógnanir og tækifæri í umhverfinu; aðallega séð frá 
markaðnum og með augum gestsins. Í framhaldinu fer ég yfir mikilvægustu markaði 
Íslands og skoða hvar sóknarfærin liggja og meta hvar iðnaðurinn geti og eigi að staðsetja  
sig. Í lokin fer ég nokkrum orðum um hvað möguleg aðild Íslands að ESB gæti þýtt fyrir 
sjávaiðnaðinn hér á landi.    
 
Áður en ég byrja vil ég fara stutt yfir bakgrunn minn. Ég hef unnið við 
sjávarafurðaviðskipti í yfir 23 ár og þar af 15 ár  erlendis. Þau  20 ár sem ég vann hjá 
Icelandic Group kynntist ég framleiðendum á Íslandi og flestum mikilvægustu mörkuðum 
Íslands í heiminum. Ég var tvö ár sem sjávarútvegssérfræðingur  hjá Glitni, í 
Kaupmannahöfn og London og þá kynntist flestum stærstu fyrirtækjum greinarinnar í 
Evrópu og á öllum sviðum viðskiptanna, frá veiðum og eldi til dreifingar afurðanna. Á 
síðasta ári hef ég starfað sem sjálfstæður ráðgjafi auk þess hef ég  kynnt mér iðnaðinn í 
öðrum löndum, þó sérstaklega í Víetnam. Samhliða þessu hef ég starfað í stjórnum og 
ráðum innan og utan sjávariðnaðarins, s.s. í stjórn SF í 5 ár.  
 
Staða íslenskra sjávarafurða og sjávariðnaðarins 
 
Það reynist oft góð leið í stefnumótun fyrirtækja að setja fram styrkleika og veikleika 
viðkomandi fyrirtækis og í framhaldinu að meta ógnanir og tækifæri. Vil ég nú leitast við 
að setja fram slíka greiningu á sjávariðnaðinum, hún er eðlilega ekki tæmandi en ég dreg 
fram mikilvægustu atriðin. Þessi greining snýr að öllum þeim sem koma að þessari grein.  
 
Þegar talað er um þá grein sem verið er að fjalla um í dag er stundum til einföldunar talað 
um sjávarútveg. Það finnst mér of þröngt, því sjávarútvegur snýst í mínum huga um 
veiðarnar. Ég mun í ræðunni nota sjávariðnaðinn þegar ég tala um heildina og um 
sjávarafurðaiðnað þegar ég fjalla um framleiðsluna.  
 
Styrkleikar 
 
Oft kunna Íslendingar ekki að meta hvað þeir hafa í höndunum og því fróðlegt að hlusta á 
þegar útlendingar tala um íslenskan sjávariðnað og þau tækifæri sem þeir sjá við að 
tengjast honum. Það er af nógu af taka:  

• Auðlindir í hafinu  
• Fiskveiðistjórnun  
• Hagkvæm útgerð 
• Hagkvæm og sveigjanleg vinnsla  
• Gott starfsfólk  
• Dýrar tegundir og villtar 
• Markaðsþekking og nálægð við markaði  
• Hollur matur, léttur í maga og bragðgóður  

 
Skoðum einstök atriði nánar.  
 
Á síðasta ári var veiði við Ísland um 1,283,000 tonn og má sjá stærstu tegundir á þessari 
mynd en við erum meðal stærstu veiðiþjóða í heimi. Þetta eru mikil auðæfi og þætti 
mörgum þjóðum mikill fengur að búa við slíkt á sínu svæði. Þessi auðlind er takmörkuð 
og sveiflur eru í afla milli ára, sem betur fer ekki aðeins niður á við. Fiskeldi er lítið hér á 
landi og aðstæður henta illa til að stunda það í miklu magni.  
 
Fiskveiðistjórnun Íslands hefur þótt vera um margt til fyrirmyndar og oft litið til Íslands 
og Nýja Sjálands til að segja frá hvernig stjórna eigi nýtingu auðlinda í hafinu. Það eru 25 
ár síðan núverandi stjórnun var tekin í notkun og er engin spurning að hér er um mikinn 
styrk fyrir okkur að ræða. Sjávarútvegsráðherrar síðust ára hafa fylgt henni vel eftir og 
kynnt erlendis.  
 
Fiskveiðistjórnun hér á landi hefur leitt til þess að útgerð er mjög hagkvæm, skipum hefur 
fækkað og úthaldi stýrt á skipulegan hátt og er afkoma útgerðar í fáum löndum betri en 
hér á landi. Þegar erlend sjávarútvegsfyrirtæki setja sér markmið er það oft að ná sömu 
arðsemi og sést í útgerð hér á landi.  
 
Tengsl vinnslu við útgerð er að mínu mati lykilatriði fyrir iðnaðinn og því þannig er hægt 
að hámarka verðmæti aflans. Vinnsla tengd útgerð er einnig ákjósanlegur birgi til 
erlendra dreifingaraðila. Við sjáum að íslenskar fiskvinnslustöðvar hafa bæði sérhæft sig í 
ákveðnum tegundum og afurðum en eru einnig sveigjanlegar, þegar á þarf að halda.  
 
Mikilvægur styrkur Íslands er hæft starfsfólk með mikla reynslu. Það á við um alla 
keðjuna, frá rannsóknum til veiða, vinnslu og sölu. Nálægð við hafið um allt land gefur 
okkur meiri og dýpri skilning á lífríki hafsins, tækifærum sem því fylgir og áhuga á að 
starfa við greinina, en slík hugsun fer hverfandi í mörgum löndum Evrópu.  
 
Sjávarútvegur hér byggist á veiðum á villtum sjávardýrum en magn sem kemur úr hafinu, 
hvort sem er hér á landi eða annars staðar í heiminum hefur í heildina dregist saman. 
Margar af okkar tegundum, s.s. þorskur, ýsa, grálúða og karfi, eru seldar á háu verði á 
mörkuðum þar sem kaupgeta er mikil. Í viðbót er framboð takmarkað sem á að styðja við 
hátt verð. Þetta eru tvímælalaust mjög eftirsóknarverðir eiginleikar.  
 
Markaðsþekking og nálægð við mikilvæga markaði 

Smæðin hefur verið styrkur okkar því við höfum engan innanlandsmarkað og höfum þurft 
að líta á heiminn sem okkar heimamarkað. Lengi sameinuðu framleiðendur krafta sína í 
sölusamtökum, s.s. SH, SÍF, ÍS, SL og SÚN og að vissu leyti í gegnum LÍÚ. Nú eru 10 ár 
liðin frá því að Icelandic Group eða eins og fyrirtækið hét áður, Sölumiðstöð 
hraðfrystihúsanna, hætti að gera einkasölusamninga við framleiðendur. Í yfir 60 ár stóðu 
framleiðendur saman að markaðssetningu á afurðum sínum í gegnum sölusamtök og 
byggðu upp þekkingu á viðskiptum og mörkuðum.  
 
Þessi mynd sýnir helstu sjávarafurðafyrirtæki sem eru í eigu eða rekin af Íslendingum 
erlendis. Starfsemin er mjög ólík, allt frá útgerð og frumvinnslu til vinnslu á tilbúnum 
réttum. Þetta er mikil starfsemi þar sem verslað er með sjávarafurðir frá öllum hornum 
heimsins, fjölbreyttar afurðir eru framleiddar, hvort sem hráefnið er íslenskt eða erlent. 
Og sala og dreifing er til margra mikilvægra aðila á hverjum markaði.  
 
Ekki má gleyma fyrirtækjum sem þróast hafa með og út frá sjávarafurðaiðnaðinum, s.s. 
Marel, 3X, Maritech, Marorku, Vaka og mörgum fleiri. Yfirburðir á einu sviði geta nýst 
tækni- og þjónustufyrirtækjum og einnig fyrirtækjum í flutningum, fjámálum og ráðgjöf.  
 
Síðasta atriði á þessum lista snýr að neytandanum  - hvað skiptir hann mestu máli: Við 
erum að selja hollar afurðir sem bragðast vel og eru hluti af nútímalegum lífsstíl. Kaldur 
sjórinn leiðir til hægvaxta tegunda sem skilar góðu bragði, en það er ekki hægt að segja 
um allar sjávarafurðir. Neytendur í dag leita stöðugt að slíkri fæðu en því  miður er 
stöðugt erfiðara að finna hana. Í matartímaritum er stöðugt verið að gefa uppskriftir sem 
byggjast á sjávarafurðum og læknar og aðrir sem skrifa um hollustu mæla með neyslu á 
fiski og lin-, skel- og krabbadýrum.  
 
Við erum því með mikil verðmæti í höndunum sem skapa okkur sérstöðu á mikilvægum 
mörkuðum.  
 
 
Veikleikar 
 
En hverjir eru veikleikar sjávariðnaðarins? Það er af ýmsu að taka en líklega eru þau 
atriði umdeildari en styrkleikarnir. 
 
Þessi atriði tel ég veikja íslenska sjávariðnaðinn í dag.  
 

• Áhersla á veiði í stað heildarvirðis auðlindar    
• Magnhugsun í vinnslu    
• Efnanotkun   
• Meðferð á afla  
• Lítið sett í vöruþróun og tækniframfarir of litlar 
• Lítil samstaða í markaðsmálum 
• Úrvinnsla úr aðkeyptu hráefni hefur ekki tekist  
• Kauphöllin ekki lengur notuð til að afla fjármagns  

Skoðun einstök atriði betur.   
 
Hugsun útgerðarinnar snýst oft fyrst og fremst um að veiða sem mest á sem stystum tíma, 
án þess að hugsa um að hámarka heildarvirði þess sem dregið er úr sjó, en hér er ég að 
hugsa um heildarverðmæti þess sem hægt er að gera úr þeirri auðlind sem við höfum í 
kringum landið. Slæmt dæmi um þessa hugsun og sem er okkur næst eru makrílveiðarnar 
í sumar, þar sem 80,000 tonn voru veidd á stuttum tíma eftir ólympísku skipulagi og svo 
til allt sett í bræðslu. Það getur ekki verið skynsamlegt að svo miklum verðmætum sé 
fórnað því arðbær útgerð ein og sér getur ekki verið nóg fyrir Ísland.  
 
Af svipuðum meiði er sú hugsun að hámarka magnið sem fer í gegnum vinnsluna en ekki 
verðmætissköpunina sem aflinn getur gefið. Þetta er líklega arfleifð frá vertíðarandanum, 
það var verið að bjarga verðmætum og áhersla lögð á að vinna einfaldar afurðir á hraðan 
hátt. Myndin sýnir útflutning á bolfiski 2004-2008 á verðlagi 2004 og er sláandi að sjá 
þróunina, síðustu 2 árin hefur útflutningur á óunnum afla aukist að verðmæti á meðan 
verðmæti útfluttra ferskra flaka hefur fallið.  
 
Þetta er viðkvæmt efni en mikilvægt er að sjávariðnaðurinn horfist í augu við hvernig 
staðan er í notkun efna í fiskvinnslu. Málið kom upp á yfirborðið í sumar þegar G.Run 
kynnti nýja stefnu fyrirtækisins: Náttúrulegar afurðir úr villtum stofnum og engin notkun 
aukaefna í afurðum þeirra. Stjórnendur G.Run eiga hrós skilið fyrir að koma fram með 
þessa yfirlýsingu því ég tel að sú stefna eða því miður verður að kalla það stefnuleysi sem 
ríkir í fiskvinnslunni í dag vera hættulega fyrir iðnaðinn. Tvennt er mikilvægt að hafa í 
huga: Í fyrsta lagi eru kaupendur oft ekki meðvitaðir um að aukaefnum sé bætt við 
afurðirnar og í öðru lagi er oft ekki getið um notkun þeirra á umbúðum. Sumir 
framleiðendur standa rétt að þessu en aðrir ekki.  
 
Hvers vegna fer ekki allur afli í fyrsta flokks afurðir sem skila hæsta verði? Með 
minnkanndi afla er mikilvægt að veiðiaðferðir, meðferð um borð og geymsla hráefnis sé 
þannig að unnt sé að vinna dýrustu afurðir úr öllum afla. Hráefnið er dýrt og hlýtur það 
ekki að vera krafa fiskvinnslunnar að allur afli sé blóðgaður lifandi um borð, þveginn og 
kældur niður? Það er undantekning að eldisfiskur fari í annan gæðaflokk, meðferð frá 
eldisstöð í vinnslu snýst um að varðveita gæði og ferskleika þessa dýra hráefnis og það 
hlýtur einnig að vera krafa til meðferðar á veiddum afla.  
 
Of lítið fjármagn og tími er settur í vöruþróun. Það er mjög mikilvægt að þróa nýjar 
afurðir eða pakkningar, að leita leiða til að hafa forskot á samkeppnina og fylgja eftir 
breyttum kröfum og óskum neytenda. Það er ýmislegt í gangi í einstökum fyrirtækjum, 
hjá opinberum aðilum eins og Matís og framleiðendum á tækjum og vissulega eru 
einstaka framleiðendur að sína lit, en mér sýnist að það sé ekki að skila miklum árangri.  
 
Þá hafa tækniframfarir ekki verið nægar til að mæta vaxandi samkeppni frá eldi og 
láglaunalöndum. Of litlar framfarir hafa verið í t.d. vinnslu um borð í frystiskipum og enn 
verið að framleiða svo til sömu afurð og þegar sjófrysting hófst. Önnur lönd sem eru með 

sveigjanlegra kerfi munu sigla fram úr okkur, ef ekkert er að gert, og hættan er að 
sjófrysting skili eingöngu hráefni eða hálfunnum afurðum fyrir frekari vinnslu erlendis.  
 
Þó svo að íslenskar afurðir hafi lengi haft sterka stöðu á mörgum mörkuðum hefur lítið 
verið gert til að halda þeirri stöðu við. Íslendingar höfðu sterk vörumerki, s.s. Icelandic, 
Islandia og Samband of Iceland, sem voru leiðandi á sínum mörkuðum en flest þeirra eru 
nú svipur hjá sjón og hafa ekki þann styrk sem áður var. Vörumerki og sterk ímynd eru 
mikilvæg; þau leiða til hærra verðs og sterkari stöðu á mörkuðum. Í dag vinnur hver og 
einn í sínu horni og skammtíma hagsmunir eru of oft ráðandi. Það er veikleiki að íslensk 
útflutningsfyrirtæki skuli ekki standa saman að kynningu á uppruna afurða og ímynd 
Íslands, slíkt starf hjálpar öllum framleiðendum og útflytjendum.  
 
Aðeins í rækju hefur framleiðendum tekist að vinna úr aðkeyptu, frystu hráefni. Allar 
aðrar tilraunir hafa mistekist. Þetta er veikleiki fyrir vinnsluna, því það er mikill kostur að 
breikka hráefnisframboð ef framleiðendur vilja þjóna kaupendum og bæta þar með 
þjónustuna sem þeir veita. Ef það á að byggja upp frekari fullvinnslu, m.a. með 
svokallaða tilbúna rétti eða maríneraðar afurðir, verður að taka á þessu. Lausnin snýst 
ekki aðeins um hagkvæmni í vinnslu heldur einnig um hæfni í innkaupum á hráefni.  
 
Það veikir iðnaðinn að hafa ekki aðgengi að fjármagni í gegnum Kauphöllina. Myndin 
sýnir fjöld sjávariðnaðarhlutafélaga í Kauphöll Íslands frá 1992 til 2008, aðeins 3 
fyrirtæki eru eftir en þegar mest var voru 26 fyrirtæki í sjávariðnaði skráð. Á sama tíma 
eru 14 félög skráð í kauphöllinni í Osló og hafa þar aðgengi að fjármagni. Í síðustu viku 
aflaði t.d. Austevoll, stórt útgerðar- og vinnslufyrirtæki, USD 112m í hlutabréfaútboði. 
Þetta mun styrkja félagið mjög, bæði til að greiða niður skuldir, fjárfesta í rekstri og til að 
sækja fram á mörkuðum, allt eftir því hvaða stefnu þeir setja. Íslensk fyrirtæki eru 
skuldsett, eins og við vitum, og þau geta í flestum tilfellum eingöngu rætt við banka um 
nýtt fjármagn.  
 
Ógnanir 
 
Hvernig er umhverfið sem iðnaðurinn starfar í? Hvaða ógnunum stendur greinin frammi 
fyrir? Á þessari mynd eru helstu atriði sem ógna íslenskum sjávarafurðum á erlendum 
mörkuðum. 
 

• Fiskeldi: breytir leikreglum og væntingum neytenda.  
• Nýir keppinautar   
• Veiðar á villtum stofnum í vörn  
• Hvítfiskur 
• Áhrif umhverfisssamtaka   
• Mengun hafsins   

 
Aukið fiskeldi er líklega sú starfsemi sem hefur haft hvað mest áhrif á sjávariðnaðinn. 
Áhrifin eru ekki aðeins neikvæð heldur einnig jákvæð, fiskeldi eykur framboð af 
sjávarafurðum og mætir þar með þörfum sem villtar afurðir geta ekki mætt. Nægilegt 
framboð tryggir góða dreifingu á mörkuðum, kynningu í fjölmiðlum og neyslu.  

En framboð úr fiskeldi gerir margt mögulegt í vinnslu sem veiðar á villtum tegundum 
hefur átt erfitt með en sem verður að taka alvarlega. Nú hafa kaupendur sömu væntingar 
til framboðs af villtum tegundum. Fiskeldi tryggir reglulegt framboð, gæði eru stöðug og 
þekkt, litur, stærð og önnur atriði eru jöfn, það eru möguleikar á auknu framboði og verð 
lækka með aukinni framleiðslu. Sumt af þessu þarf iðnaðurinn hér á landi að taka 
alvarlega og læra af og sum atriði sem ekki verður breytt þarf að nýta sér til að greina sig 
frá eldisafurðum.  
 
Við þekkjum vöxt laxeldis á síðustu 30 árum, eldi á tilapiu hefur vaxið hratt en sú 
fisktegund sem vaxið hefur hvað hraðast í eldi og neyslu á síðustu árum er pangasius, 
sem kemur fyrst og fremst frá Víetnam. Þetta er tegund sem veiðist í Mekong fljótinu. 
Eldi hófst fyrir nokkrum áratugum en hefur tekið miklum framförum á liðnum 6-8 árum 
og voru á síðasta ári alin yfir 1,100,000 tonn í Víetnam. Þessi nýja tegund vakti athygli  
mína, sérstaklega þegar ég sá hversu hraður vöxtur í neyslu var í flestum löndum Evrópu 
og víðar.  
 
Í heimsókn minni í vor til Víetnam sá ég að þeir hafa á mjög skömmum tíma náð miklum 
árangri í að byggja upp eldi sem getur framleitt mikið magn, en Mekong svæðið í SV-
Víetnam er mjög frjósamt svæði og skapar ákjósanlegar aðstæður fyrir þessa starfsemi. 
Fiskvinnsla hefur einnig byggst upp á skömmum tíma og eru nýjustu vinnslurnar 
nýtískulegar og þó nokkuð tæknivæddar. Afurðir eru einfaldar, yfirleitt lausfryst flök, 
mismunandi snyrt allt eftir því á hvaða markað þær fara, og pakkað í smáar eða stærri 
einingar.  
 
Pangasius er með ljóst kjöt og án bragðs og verðið er mjög samkeppnisfært. Þess vegna 
hafa vinnslur og dreifingaraðilar á Vesturlöndum tekið honum fegins hendi og neytendur 
sömuleiðis.  
 
Nýir keppinautar 
 
Þessi lýsing beinir athyglinni að nýjum keppinautum sem hafa komið á markaðinn á 
liðnum árum, sem koma með fullunnar afurðir á markaði í samkeppni við okkar afurðir. 
Kínverskar vinnslur byggjast að mestu á innfluttu hráefni og handvinnslu. Sumt af þeirri 
vinnslu er með há vinnslugæði, sem hafa leitt til nýrra viðmiðana. Það er t.d. mjög 
athyglisvert að sumir evrópskir kúnnar vilja frekar karfaflök frá Kína þar sem þau eru 
beinhreinsuð án þess að beingarðurinn sé skorinn burt.  
 
Í Víetnam sjáum við nýjan iðnað sem byggir á eigin hráefni sem kemur lifandi að 
verksmiðjunni og tæknivæddar verksmiðjur. Hráefni er bæði pangasius og rækjur og 
sjálfsagt fylgja fleiri eftir. Það er ný staða.  
 
Það er merkilegt að veiðar á villtum stofnum er í meiri vörn en fiskeldi. Við erum með 
náttúrulega afurð sem er án aukaefna og elst við ákjósanlegar aðstæður. En hafið er ekki 
sýnilegt og hefur mörgum samtökum tekist að skapa tortryggni á veiðum og umgengni 
um hafið.  

Þessi mynd er úr bæklingi verslunar í Berlín um fisk. Í stuttu máli segir á myndinni að 
íbúafjöldi heimsins aukist, að veiðar á villtum tegundum dragist saman og aukið fiskeldi 
mæti vaxandi þörf fyrir fisk. Þessi síða á að höfða til barna, hún hefur upp fiskeldið en 
setur stórt spurningarmerki við villtar veiðar. Þetta dæmi lýsir umfjöllun á mörgum 
mörkuðum.  
 
Stóru vörumerkin í matvælum og margir seljendur á fiski forðast að segja hvaða 
fisktegund sé í afurðum en taka það fram í smáu letri á bakhluta umbúða. Ástæður eru 
ýmsar en þær helstu að geta haft sveigjanleika við val á tegundum og framleiðendum. 
Margir vilja forðast að vera háðir ákveðinni tegund vegna sveiflu í framboði og verði. 
Þetta er mikil ógn fyrir tegundir frá Íslandi því þá tapa tegundir séreinkenni sínu og stöðu 
á markaði og að lokum snúast viðskiptin eingöngu um verð.  
 
Neytendur á okkar mikilvægustu mörkuðum þekkja náttúruna lítið og eru illa upplýstir 
um fiskveiðar, þess vegna eru þeir mjög móttækilegir fyrir efni frá umhverfissamtökum.  
 
MSC er í dag eina fyrirtækið sem býður vottun á veiðum og hefur vegur þess vaxið mjög 
hratt á liðnum árum, að mínu mati sértaklega síðustu 1-2 árin. Einstök fyrirtæki hafa 
gengið svo langt að vilja hafa allar sjávarafurðir úr MSC vottuðum veiðum og eru sum 
þegar byrjuð með þá stefnu og hefur hún nú þegar leitt til þess að viðskipti með íslenskar 
afurðir eru í hættu með að tapast. Það eru einnig dæmi um að kaupendur greiði hærra 
verð fyrir MSC vottaða vöru og sumar verslanir selja slíkar vörur á hærra verði en afurðir 
úr óvottaðri veiði.  
 
Hvað sem okkur finnst um þessa þróun og starfsemi umhverfissamtaka þá hafa þau áhrif 
á mörkuðum og því verðum við að taka það alvarlega, sem kemur frá þeim. Þess vegna er 
mikilvægt að Fiskifélagið leggi í öfluga kynningu á nýju merki um „Ábyrgar fiskveiðar“ 
og sérstaklega í aðdraganda að vottun fyrstu fiskistofna.  
 
Mengun hafsins  
 
Umræða um mengun hafsins hefur ekki verið áberandi síðustu árin. Fréttir um 
kjarnorkuúrgang frá Sellafield eða Rússlandi heyrast lítið og nokkuð er síðan síðasta 
olíuslys varð. Helst er talað um dioxín í fiskimjöli, en málmar og álíka efni eru stöðugt 
undir eftirliti. Þó svo lítið hafi komið upp síðustu árin er mengun hafsins mjög alvarleg 
ógnun við okkar iðnað og því mikilvægt að vera stöðugt vakandi fyrir þessum þætti. Eitt 
slys getur orðið okkur mjög dýrkeypt, hvort sem það hefði raunverulegar afleiðingar á 
umhverfið eða fyrst og fremst á afstöðu neytenda.  
 
Það eru örugglega aðrir þættir sem ógna iðnaðinum, eins og t.d. hvalveiðar, en þær hafa 
ekki afgerandi áhrif, a.m.k. ekki í bili.  
 
 
Tækifæri  

Það er hægt að eyða löngum tíma í að ræða hvar tækifæri íslensks sjávariðnaðar eru, af 
mörgu er að taka. Ég hef kosið að bein athyglinni að fáum mikilvægum þáttum: 
 

• Vaxandi neysla og góð ímynd sjávarafurða  
• Ímynd Íslands er sterk á mikilvægum mörkuðum  
• Aukin vinnsla innanlands og aukin vinnsla til manneldis 
• Ferskar afurðir 
• Nýir markaðir  

 
Neysla á sjávarafurðum hefur vaxið á mörgum mikilvægum mörkuðum á liðnum árum. 
Þessi mynd sýnir hvernig neysla hefur vaxið í þessum löndum og þörf á meira magni af 
sjávarafurðum. Ímynd sjávarafurða er góð, kokkar tala um fisk á mjög jákvæðan hátt og 
athygli í umræðu um hollt mataræði beinist oft að sjávarfangi.  
 
Það er mikill áhugi á Íslandi erlendis, það er skrifað vel um náttúru landsins, rithöfunda 
og tónlistarfólks svo nokkur dæmi séu nefnd. Í skoðanakönnun meðal neytenda í 
nokkrum löndum Evrópu í vor kom í ljós að viðhorfið er jákvætt og það er náttúran sem 
kemur fyrst upp í huga neytenda í Bretlandi og Þýskalandi (en því miður ekki fiskurinn).  
 
Ein hugmynd, sem komið hefur fram er að opna verslun, sem selur íslenskar vörur, föt, 
ull, tónlist, kvikmyndir, myndlist, leirvörur, ferðir, bækur, mjólkurvörur og sjávarafurðir. 
Hægt væri að byrja á flugvelli og ef árangur er góður, er hægt að færa út kvíarnar með 
svokölluðu ”franchising” á þessu formi.  
 
Við getum aukið verðmæti þess sem við drögum úr sjó mikið með því að auka vinnslu 
innanlands. Fullvinnsla snýst ekki bara um sósur eða rasp heldur um að fullnýta allt 
hráefni og að framleiða þær afurðir sem neytendur vilja borga hvað mest fyrir, hvort sem 
þær eru fersk flök, frystir flakaskammtar, saltfiskur, þurrkaður fiskur, ferskar rækjur eða 
flök í hjúp. Það er t.d. hægt að auka verðmæti aflans mikið með því að vinna stóran hluta 
af þeim 540,000 tonnum af uppsjávarfiski sem fór í bræðslu í fyrra til manneldis eða 
vinna stóran hluta af þeim 70,000 tonnum hér á landi sem voru flutt út óunnin í fyrra. 
Myndin sýnir eftir hverju er að slægjast í ýsu og síld.  
 
Ferskar afurðir 
 
Hæstu verð á mörkuðum eru fyrir ferskar afurðir og því eru mest sóknarfæri fyrir okkur 
að sinna þeim markaði eins og kostur er. Roðlausir og beinlausir þorskhnakkar seljast á 
tæp 3.000 krónur í Tesco í London á meðan að frystir þorskhnakkar fara á um 1.800 kr.  
Fersk karfaflök í Þýskalandi eru seld út úr búð á yfir 4.000 krónur á meðan fryst flök í 1 
kg pokum fara á tæpar 2.700 krónur hjá heimsendingarfyrirtæki. Við liggjum vel við að 
þjóna þessum markaði í Evrópu og N-Ameríku og eigum að passa þann markað vel og 
þróa áfram.  
 
Lönd á EES svæðinu eru mjög ráðandi í útflutningi á íslenskum sjávarafurðum, en 
myndin sýnir stærstu markaði árið 2008 samanborið við 2000. Bretland er með fjórðung 



Kristján Hjaltason | Ræða á aðalfundi SF 25. september 2009  9 

af útflutningi bæði árin, stórir markaðir í Bandaríkjunum og Japan hafa minnkað mikið á 
meðan vöxtur hefur verið til Spánar, Nígeríu, Rússlands og Kína.  
 
Það eru mikil tækifæri á nýjum mörkuðum, Kína er langstærsti markaður í heimi fyrir 
sjávarafurðir og þó þeir hafi mjög sterkt fiskeldi, á landið eftir að vera mikilvægur 
markaður. Og Rússland og nálægð lönd hafa vaxið mikið, þangað fara bæði ódýrar en 
einnig dýrar tegundir. Mikilvægt er að sinna þessum mörkuðum og byggja upp aðra, t.d. 
Brasilíu. Það eru mörg önnur tækifæri á mörkuðum ef unnið er vel með kaupendum og 
dreifingaraðilum. 
 
Hvar eiga Íslendingar að staðsetja sjávarafurðir á mörkuðum?  
 
Sú greining sem ég hef farið yfir nýtist til að móta stefnu fyrir sjávarafurðaiðnaðinn á 
Íslandi. Iðnaðurinn byggir stefnuna á styrkleikunum og tekur á veikleikunum. Það þarf að  
bregðast við ógnunum í umhverfinu eins og kostur er og nýta tækifærin á mörkuðum.  
 
Í framhaldi af því þarf að ákveða hvar sjávariðnaðurinn vill staðsetja íslenskar 
sjávarafurðir á mörkuðum.  
 
Mitt innlegg er eftirarandi: Stefnum að því að íslenskar sjávarafurðir standi fyrir:  

• Villtar tegundir – undir nafni  
• Náttúrulegar afurðir - án aukaefna  
• Með áherslu á ábyrgar fiskveiðar  
• Og reglulegrar nýjungar  

 
Það er stór markaður fyrir slíkar vörur og fjöldi neytenda sem vill borga hátt verð.  
Þessi atriði skapa sérstöðu og gefa viðskiptavinum okkur kost á að greina okkar vörur frá 
öðrum. Það er jafnframt mikilvægt að auka fullvinnslu á öllum stigum og komast eins 
nálægt dreifendum og skynsamlegt er til ná sterkri stöðu og fá hátt verð.  
 
Og önnur atriði þurfa að vera til staðar svo slík stefna gangi upp:  

• Að afhenda stöðug og umsamin gæði  
• Áreiðanleiki í afhendingum   

 
Stefnan á að vera að hámarka verðmæti þess afla sem kemur um borð fiskiskip, ekki 
aðeins séð frá útgerðinni heldur heildarverðmætasköpun iðnaðarins.  
 
Sjávarafurðaiðnaðurinn þarf að taka höndum saman og standa að slíkri stefnu. Vinna við 
merki um áreiðanlegar fiskveiðar er tímabær og gegnir mikilvægu hlutverki. 
Framleiðendur, sem standast allar framangreindar kröfur, eiga að kynna afurðir sínar 
undir merki íslenskra sjávarafurða. ”Uppruni Ísland” standi fyrir aftan afurðir á 
matseðlinum, á umbúðum í verslunum, í vörulistum, á fiski í ferskfiskborðinu, við 
uppskriftir í matarblöðum, o.s.frv.  
 
Við þurfum að greina okkur frá samkeppninni. Það eru aðrar þjóðir með þorsk, ýsu og 
ufsa, einnig rækju og humar, eða síld og makríl, en íslenskur uppruni á að greina okkar 

vörur frá samkeppninni. Það er lykilatriði í markaðssetningu og slíkt starf nýtist öllum 
sjávariðnaðinum á landinu.  
 
Ísland og ESB: eru tækifæri fyrir íslenskan sjávarútveg ef við göngum í ESB? 
 
Hver yrðu áhrifin á íslenskan sjávariðnað, komi til inngöngu í Evrópusambandið? 
 
Evrópusambandið er stærsti markaður Íslands, þar búa um 490 milljónir og þeir neyta um 
12 milljón tonna af sjávarafurðum. 2006 veiddu þjóðir sambandsins um 6.9m tonna, en 
stærstu veiðiþjóðir eru Spánn, Danmörk, Frakkland, Bretland og Ítalía. Í magni myndi 
Ísland verða stærsta fiskveiðiþjóðin, en 2006 var afli hér tæpar 1.7m tonna.  
 
Niðurfelling allra tolla hlýtur að vera eitt af þeim atriðum sem samið verður um. Tekjur 
eiga að aukast  ef tollar falla niður. Flestir hér þekkja einstök dæmi vel. Enn er greiddur 
yfir 5% tollur á fersk flök, t.d. karfaflök, 2% á heilan ferskan fisk sem seldur er á 
uppboðsmarkaði, á humar, síld og aðrar afurðir. Það er áætlað að greiddir tollar á síðasta 
ári hafi numið um 650 m.kr. og því eftir nokkru að slægjast.    
 
Verður hagkvæmara að vinna fisk meira hér á landi en gert er í dag? Brauðun eða önnur 
hjúpun á flökum breytist ekki, þær afurðir eru tollausar í dag. En viss framhaldsvinnsla 
verður möguleg ef allir tollar á fullunnum afurðum falla niður. Marínering eða blöndun 
með sósun verður samkeppnishæfari. Til viðbótar er spurning hvort tollar séu á aðföng 
hingað í dag sem myndu falla niður við inngöngu í ESB.  
 
Árangur snýst þó ekki eingöngu um tolla heldur margt annað eins og ég kom inn á áður. 
Og fjarlægðin frá markaðnum mun takmarka hvers konar afurðir við framleiðum hér og 
fyrir hvaða markaðshluta.  
 
ESB hefur hlið sem ekki er endilega jákvæð en er þó til staðar og það er styrkjakerfið. 
Það fást styrkir til nýbygginga verksmiðja og fjárfestinga í vinnslubúnaði. Oft eru slíkir 
styrkir tímabundnir í nokkur ár eftir inngöngu eða hugsuð fyrir jaðarsvæði. Líklegt er 
einnig að iðnaðurinn hafi aðgengi að stuðningi við rannsóknir.  
 
Mér finnst líklegra að mestu tækifærin við inngöngu í ESB byggist á yfirburðum 
Íslendinga, sem er útgerðin og tengd vinnsla. Íslenskir útgerðarmenn hafa í nokkru mæli 
sótt erlendis til að reka útgerðir og fiskvinnslur, þeir standa mörgum í Evrópu framar í 
útgerð og geta útgerðarmenn örugglega náð góðri stöðu í ýmsum löndum.  
 
Ísland yrði við inngöngu stærsta sjávarútvegsþjóð sambandsins og mikilvægi 
sjávariðnaðar er mun meiri hér á landi en í öllum öðrum löndum sem hlýtur að leiða til 
áhrifa á fiskveiðistefnu sambandsins og samninga um veiðiréttindi. Þetta ættum við að 
geta nýtt okkur til framdráttar.  
 
Hagsmunir Íslendinga eru eðlilega mjög miklir í sjávariðnaðinum og því er mikilvægt að 
áhersla verði lögð á þennan flokk í viðræðunum og við að fá samning, sem þjónar 
hagsmunum sjávariðnaðarins í heild.  

Ágætu fundargestir,  
 
Sjávariðnaðurinn þarf að breyta stefnu, færa sig frá áherslu á afkomu eins hluta 
virðiskeðjunnar í heildarverðmætasköpun af auðlindinni. Hann þarf að sameina krafta 
undir einu merki og staðsetja sig á þeim mörkuðum sem meta slíkar vörur. Sá markaður 
er stór og aðgengilegur. Framtíðin getur ekki verið í að veiða hráefni fyrir vinnslur 
erlendis eða framleiða fóður í fiskeldi. Hún hlýtur að felast í sérstöðu Íslands, yfirburðum 
afurðanna og að greina sig frá samkeppninni.  
 
Fiskurinn okkar .... er saga til næsta bæjar. 
 


